
Eftirfarandi eru athugasemdir Samgöngustofu (mannvirkja og leiðsögusviðs)

1. Samgöngustofa sér ekki að umfang þeirra fjarskiptamálefna sem þingsályktunartillagan 
nær yfir sé skýrt afmarkað og vill minna á ábyrgð stofnunarinnar þegar kemur að 
samgöngumálum. Vísað er til samgangna á nokkrum stöðum en hvað snertir 
aðgerðaáætlun virðist ekki miðað við að Samgöngustofa hafi aðkomu að þeirri vinnu sem 
framundan er.

2. Samgöngustofa vill ítreka nauðsyn þess að tryggja aðkomu stofnunarinnar að mótun hvers 
konar framtíðarfyrirkomulags fjarskiptatíðnimála og ennfremur mótun 
gervihnattaþjónustu, hvort sem verið er að huga að þeim málum fyrir flug, siglingar eða 
akstursumferð. Hér er um að ræða málefni sem eru á ábyrgð stofnunarinnar og nú þegar 
er unnið að innan hennar.

Samgöngustofa vill beina athyglinni að þeim hugtökum sem notuð eru í 
þingsályktunartillögunni og vekja máls á og leggja til að að í íslensku sé alltaf gerður skýr 
greinarmunur á því hvort verið sé að ræða um "safety" eða "security".

Líkt og á hinum Norðurlöndunum hefur hefðin verið sú á Íslandi að þýða bæði safety og 
security sem öryggi. Á undanförum árum m.a. með þýðingum og innleiðingu á 
alþjóðaregluverki í flugi og siglingum hefur þó rutt sér til rúms ný og hentugri þýðing á orðinu 
security eða orðið vernd. Í dag tölum við t.d. um siglingavernd og flugvernd sem þýðingu á 
maritime security og aviation security.

Mikilvægi þess að gera skýran greinarmun á öryggi (safety) annars vegar og vernd (security) 
hins vegar er ótvírætt enda hafa hugtökin mjög ólíka merkingu, þó óneitanlega geti skortur á 
vernd haft áhrif á öryggi. Í mjög stuttu máli má gera eftirfarandi greinarmun á hugtökunum 
tveimur:

• öryggi -  snýst um varnir gegn slysum; snýst um að áhættuþáttum viðkomandi starfsemi 
sé stýrt og haldið innan ásættanlegra marka

• vernd -  snýst um að verja starfsemi fyrir óæskilegum aðgangi (fólks), bæði ætluðum og 
fyrir slysni, t.a.m. vernd gagna gegn spillingu, vernd gegn netárásum, vernd gegn flugráni

Með því að skoða þessar einfölduðu skilgreiningar má sjá að mikilvægi þess að gera skýran 
greinarmun á þessum tveimur hugtökum endurspeglast í því að ólíkar aðgerðir eða 
ráðstafanir eru notaðar til að auka og bæta úr öryggi annars vegar og vernd hins vegar. Á 
meðan við vörnum því að farþegar komist með ákveðna hluti um borð í flugvélar til að 
tryggja flugvernd þá náum við illa að tryggja flugöryggi með þeim sömu aðgerðum. Að sama 
skapi aukum við öryggi í siglingum með því að gera strangar kröfur til björgunarbúnaðar um 
borð í skipum, en við tryggjum ekki endilega siglingavernd með þeim ráðstöfunum.



Að þessu sögðu þá leggur Samgöngustofa áherslu á að Alþingi Íslands og í kjölfarið 
stjórnsýslan öll, noti orðið vernd sem þýðingu á hugtakinu security. Ljóst er að slík breyting 
mun ekki gerast á einni nóttu en það er mat Samgöngustofu að nauðsynlegt sé að gera 
þennan greinarmun á hugtökunum tveimur. Það að tala um netvernd í því samhengi sem 
hér um ræðir, í stað netöryggis, yrði t.d. ágætis byrjun.

